 
Վրաստանի օրենք
                                           Ազատության խարտիա
(2024 թվականի հոկտեմբերի 1-ի դրությամբ)
 Հոդված 1. Օրենքի նպատակը
Սույն օրենքի նպատակն է միջազգային չափանիշների, համընդհանուր ճանաչված սկզբունքների ու նորմերի նախատեսմամբ կանխել պետության դեմ ուղղված հանցագործությունները, ահաբեկչությունը և ոտնձգությունը երկրի անվտանգության հիմքերի նկատմամբ,     ժամանակակից մոտեցումների նախատեսմամբ, արդյունավետորեն գործարկել Վրաստանի օրենսդրության նորմերը և ամրապնդել ազգային անվտանգությունը,  կոմունիստական ​​տոտալիտար և ֆաշիստական ​​գաղափարախոսությունների հիմքերը բորբոքելու դեմ  կանխարգելիչ միջոցառումներ իրականացնել,   վերացնել կոմունիստական ​​տոտալիտար և ֆաշիստական ​​խորհրդանիշները, պաշտամունքային կառույցները,  արձանները, հուշարձանները, հարթաքանդակները, արձանագրությունները, փողոցների, հրապարակների, գյուղերի անվանումները,  ինչպես նաև,  արգելել կոմունիստական ​​տոտալիտար և ֆաշիստական ​​գաղափարախոսություններ կրող և քարոզչության այլ միջոցներ։
2013 թվականի դեկտեմբերի 25-ի Վրաստանի օրենք №1867 – կայք, 30.12.2013թ.

Հոդված 2. Տերմինների սահմանումը
Սույն օրենքի նպատակների համար դրանում օգտագործվող տերմիններն ունեն հետևյալ իմաստները.
ա) բռնազավթված տարածքներ – «Բռնազավթված տարածքների մասին» Վրաստանի օրենքով սահմանված տարածքներ,
բ) ռազմավարական օբյեկտ – օբյեկտ, որի գործունեությունը կապված է ռազմավարական նշանակության արտադրանքի (նավթամթերք, բնական գազ, էլեկտրաէներգիա, թանկարժեք մետաղ, հացամթերք) արտադրության հետ,
գ) առանձնապես կարևոր օբյեկտ – օբյեկտ, որի գործունեությունը կենսականորեն կապված է բնակչության բնականոն կենսապայմանների հետ,
դ) նախկին ԽՍՀՄ հատուկ ծառայությունների հետ համագործակցություն – ցանկացած տեսակի գործունեություն (կադրային կամ կամավոր), որն իրականացվում էր նախկին ԽՍՀՄ հատուկ ծառայությունների ցուցումով և/կամ վերահսկողությամբ,
ե) կոմունիստական ​​տոտալիտար գաղափարախոսություն – այնպիսի գաղափարախոսություն, որը բնութագրվում էր մարդու իրավունքների խախտումով, զանգվածային ֆիզիկական ահաբեկման տարբեր ձևերով, անհատական ​​և զանգվածային սպանություններով և բնաջնջումներով, համակենտրոնացման ճամբարներում մահապատժով, սովով և տեղահանմամբ, խոշտանգումներով և ստրկական աշխատանքով,   էթնիկ և կրոնական հողի վրա հալածանքով,   խղճի, մտքի և  ազատ արտահայտվելու սահմանափակմամբ   և այլն,  
զ) կոմունիստական ​​տոտալիտար խորհրդանիշ – այնպիսի խորհրդանիշ, որը կապված է կոմունիստական ​​տոտալիտար գաղափարախոսության հետ և արտահայտում է կոմունիստական ​​տոտալիտար ռեժիմը։
2013 թվականի դեկտեմբերի 25-ի Վրաստանի №1867 օրենք – կայք, 30.12.2013թ.

Հոդված 3. Օրենքի գործողության շրջանակը
Սույն օրենքի գործողությունը տարածվում է Վրաստանի ողջ տարածքի վրա՝  «Բռնազավթված տարածքների մասին» Վրաստանի օրենքի նորմերի նախատեսմամբ։

Հոդված 4. Ահաբեկչության դեմ պետական ​​մարմինների գործունեության համակարգումը
Վրաստանի պետական ​​անվտանգության ծառայության գերատեսչային քննչական ենթակայության ներքո գտնվող, Վրաստանի քրեական օրենսգրքի XXXVIII գլխով նախատեսված հանցագործությունների դեմ արդյունավետ պայքարելու նպատակով Վրաստանի Ֆինանսների, Էկոնոմիկայի և կայուն զարգացման և Պաշտպանության նախարարությունները, Վրաստանի Ազգային բանկը, իրենց իրավասության շրջանակներում, Վրաստանի պետական ​​անվտանգության ծառայությանը տրամադրում են տեղեկություններ Վրաստանի քրեական օրենսգրքի XXXVIII գլխով նախատեսված հանցագործության նշաններ պարունակող գործողությունների մասին։ 
2015 թվականի մարտի 4-ի Վրաստանի №3128 օրենք – կայք, 23.03.2015թ.
2015 թվականի հուլիսի 8-ի Վրաստանի №3964 օրենք – կայք, 15.07.2015թ.
2017 թվականի դեկտեմբերի 7-ի Վրաստանի №1684 օրենք – կայք, 14.12.2017թ.

Հոդված 5. Վրաստանի պետական ​​սահմանի, ռազմավարական և հատկապես կարևոր օբյեկտների և բեռների մշտադիտարկումը
Ահաբեկչական գործողությունների կանխման և բեռների մշտադիտարկման նպատակով Վրաստանի ներքին գործերի նախարարությունը և Վրաստանի պետական ​​անվտանգության ծառայությունն իրենց իրավազորության սահմաններում.
ա) Վրաստանի   ներքին գործերի նախարարության  և Վրաստանի պետական ​​անվտանգության ծառայության  էլեկտրոնային դիտարկման (տեսահսկման) համակարգի հիմքի  վրա ապահովում են էլեկտրոնային դիտարկման (տեսահսկման)  համակարգում ռազմավարական և առանձնապես կարևոր օբյեկտների ընդգրկում, որոնք  հագեցած են միասնական տեսահսկման համակարգով, 
բ) իրականացնում են օդանավակայանների, ծովային նավահանգիստների, երկաթուղային կենտրոնական և հանգուցային կայարանների, մետրոյի կայարանների, կամուրջների, հանրային զանգվածային հավաքատեղերի և ռազմավարական և հատկապես կարևոր օբյեկտների հսկման  տեսախցիկներով հագեցում, 
գ) տեսահսկման միասնական համակարգում ընդգրկվելու նպատակով իրականացնում են սահմանային անցակետերի, բռնազավթված տարածքներին հարակից տարածքների հագեցում  տեսահսկման տեսախցիկներով,
դ) ապահովում են Վրաստանի պետական ​​սահմանի տարանցմամբ մուտք գործող և տեղաշարժվող բեռների մշտադիտարկում, զենքի, զինամթերքի և պայթուցիկ նյութերի ապօրինի ներմուծման կանխում  և հանրային իրավունքի իրավաբանական անձի՝ Եկամուտների ծառայության հետ միասին իրականացնում են կասկածելի բեռների   բացում և դիտարկում/մշտադիտարկում։
2015 թվականի հուլիսի 8-ի Վրաստանի №3964 օրենք – կայք, 15.07.2015թ.

Հոդված 6. Ահաբեկչության ֆինանսավորման և արտասահմանից ֆինանսական միջոցների և այլ գույքի տրամադրման բացահայտումը և կանխումը  
Ահաբեկչության ֆինանսավորման և փողերի լվացման դեմ ուղղված միջոցառումները կարգավորվում են Վրաստանի «Փողերի լվացման և ահաբեկչության ֆինանսավորման կանխմանն աջակցելու  մասին» Վրաստանի օրենքով և միջազգային պայմանագրերով։
2019 թվականի հոկտեմբերի 30-ի Վրաստանի №5239 օրենք – կայք, 30.10.2019թ.

Հոդված 7. Հանձնաժողովը
1. Վրաստանի քրեական օրենսգրքի XXXVIII գլխով նախատեսված հանցագործությունները կանխելու նպատակով, երկրի անվտանգությունն ու ժողովրդավարական զարգացումն ապահովելու, նախկին ԽՍՀՄ հատուկ ծառայությունների գաղտնի ծառայողների,  սույն օրենքով սահմանված պաշտոնատար անձանց գրանցման, կամավոր խոստովանության և գրանցում  իրականացնելու,   ինչպես նաև կոմունիստական ​​տոտալիտար և ֆաշիստական ​​գաղափարախոսություններն ու քարոզչությունն արգելելու նպատակով  և սույն օրենքով սահմանված այլ նպատակներով Վրաստանի պետական ​​անվտանգության ծառայությունում ստեղծվում է հանձնաժողով։  Հանձնաժողովում մեկական անդամ ներկայացնելու իրավունք ունեն  Վրաստանի խորհրդարանի խմբակցությունները։    Հանձնաժողովի կազմը (բացառությամբ Վրաստանի խորհրդարանի խմբակցությունների կողմից առաջադրված անդամների) և գործունեության կարգը սահմանվում են կանոնակարգով, որը մշակում և հաստատում է Վրաստանի պետական ​​անվտանգության ծառայության ղեկավարը։
2. Հանձնաժողովի անդամների հետ Վրաստանի օրենսդրությամբ սահմանված կարգով պետք է ձևակերպվի  պետական ​​գաղտնիքներին հասանելիության առաջին («հատուկ նշանակություն») ձևաթուղթ։
3. Հանձնաժողովը սահմանված կարգով տվյալներ է հավաքագրում և վարում է այն անձանց ռեեստր, որոնք  գաղտնի համագործակցում էին նախկին ԽՍՀՄ հատուկ ծառայությունների հետ կամ որոնց մասին Վրաստանի օրենսդրությամբ սահմանված կարգով   ստացված տվյալները վկայում են նախկին ԽՍՀՄ հատուկ ծառայությունների հետ նրանց գաղտնի առնչության մասին։ Հանձնաժողովը նաև տեղեկատվություն է հավաքագրում վարչական մարմինների կողմից կոմունիստական ​​տոտալիտար և/կամ ֆաշիստական ​​խորհրդանիշների, ինչպես նաև պետական ​​կամ մունիցիպալ սեփականության վրա օգտագործման մասին,  ինչպես նաև կրոնական կառույցերի,  արձանների, հուշարձանների, հարթաքանդակների, արձանագրությունների, փողոցների, հրապարակների, գյուղերի և ավանների անվանումների,    ինչպես նաև  զանգվածային հավաքների այլ վայրերի մասին, որոնք պարունակում են կոմունիստական ​​տոտալիտար և ֆաշիստական ​​գաղափարախոսությունների և քարոզչության տարրեր կամ այդ գաղափարախոսությունների առաջնորդների անուններ:
4. Հանձնաժողովը որոշում է կայացնում ռեեստրում այն անձանց մասին տվյալներ մուտքագրելու մասին, ովքեր գաղտնի համագործակցել կամ գաղտնի կապ են ունեցել նախկին ԽՍՀՄ հատուկ ծառայությունների հետ։
5. Հանձնաժողովն ապահովում է նախկին ԽՍՀՄ հատուկ ծառայությունների հետ գաղտնի համագործակցած կամ գաղտնի կապեր ունեցած անձանց տրամադրած տեղեկատվության գաղտնիությունը, բացառությամբ օրենքով սահմանված բացառությունների:
6. Կոմունիստական ​​տոտալիտար և ֆաշիստական ​​գաղափարախոսություններ կրող խորհրդանիշները, հուշարձանները, հարթաքանդակները, արձանագրությունները, անվանումները վերացնելու նպատակով հանձնաժողովը դիմում է իրավազոր անձին։ Հանձնաժողովին դիմելու դեպքում իրավազոր անձը պարտավոր է վերացնել կոմունիստական ​​տոտալիտար և/կամ ֆաշիստական ​​խորհրդանիշները։ Սույն կետով նախատեսված իրավազոր անձի կողմից հանձնաժողովի հանձնարարականը չկատարելը կամ ոչ պատշաճ կատարելը  հանգեցնում է օրենքով նախատեսված պատասխանատվության:
7. Հանձնաժողովը հրապարակայնորեն հրապարակում է միայն այն անձանց անուններն ու նրանց մասին տվյալները, որոնք գաղտնի համագործակցել կամ գաղտնի առնչություն են ունեցել նախկին ԽՍՀՄ հատուկ ծառայությունների հետ, զբաղեցնում են սույն օրենքի 8-րդ հոդվածով սահմանված պաշտոն և   օրենքով սահմանված ժամկետում կամովին չեն հրաժարվում այս պաշտոնից։
8. Սույն հոդվածի 7-րդ կետով նախատեսված որոշումը հանձնաժողովն ընդունում է դռնփակ նիստով: Այս նիստին Վրաստանի ընդհանուր վարչական օրենսգրքով սահմանված կարգով պետք է հրավիրվի այն անձը, ում մասին որոշում է կայացվում։   Հանձնաժողովի որոշումն ուժի մեջ է մտնում ընդունումից հետո, 1 ամսվա ընթացքում։ Այն անձը, ում վերաբերյալ կայացվել է այս որոշումը, իրավունք ունի այն բողոքարկել դատարանում։ Դատարանի կողմից հայցադիմումի վարույթ ընդունումը կասեցնում է հանձնաժողովի որոշման գործողությունը։
2013 թվականի դեկտեմբերի 25-ի Վրաստանի №1867 օրենք – կայք, 30.12.2013թ.
2015 թվականի հուլիսի 8-ի Վրաստանի №3964 օրենք – կայք, 15.07.2015թ.
2020 թվականի հուլիսի 15-ի Վրաստանի №6941 օրենք – կայք, 28.07.2020թ.

Հոդված 8. Պաշտոնեական սահմանափակումներ
Սույն օրենքով նախատեսված պաշտոնեական սահմանափակումները տարածվում են հետևյալ պաշտոնների և անձանց նկատմամբ.
ա) Վրաստանի կառավարության անդամների, փոխնախարարների և նախարարությունների համակարգերում առկա դեպարտամենտների   նախագահների, Վրաստանի ներքին գործերի նախարարության կառավարման համակարգում ընդգրկված պետական ենթագերատեսչային  հաստատության՝ ​​Արտակարգ իրավիճակների կառավարման ծառայության ղեկավարի  և նրա տեղակալների, Վրաստանի կենտրոնական ընտրական հանձնաժողովի անդամների, Աբխազիայի և Աջարիայի Ինքնավար Հանրապետությունների կառավարությունների անդամների, Պետական աուդիտի ծառայության գլխավոր աուդիտորի  և նրա տեղակալների, Վրաստանի արդարադատության նախարարության կառավարման ոլորտում գործող հանրային իրավունքի իրավաբանական անձի՝  Վրաստանի ազգային արխիվի գլխավոր տնօրենի և նրա տեղակալների, Վրաստանի նախագահի  աշխատակազմի ղեկավարի և նրա տեղակալների, Վրաստանի կառավարության աշխատակազմի ղեկավարի և նրա տեղակալների, Ազգային անվտանգության խորհրդի աշխատակազմի ղեկավարի և նրա տեղակալի, Պետական պահպանության հատուկ ծառայության ղեկավարի, նրա տեղակալների և   դեպարտամենտների ղեկավարների, Վրաստանի արտակարգ և լիազոր դեսպանների, դեսպանորդների, հյուպատոսների, Վրաստանի Ազգային բանկի նախագահի և փոխնախագահների,  Վրաստանի վարչատարածքային միավորների տարածքում Վրաստանի կառավարության ներկայացուցչների՝ պետական լիազորների, Ազգային կարգավորող մարմինների անդամների, հանրային իրավունքի իրավաբանական անձի՝ Վրաստանի վիճակագրության ազգային ծառայության (Սաքստատի) գործադիր տնօրենի և նրա տեղակալների,
 բ) Վրաստանի պաշտպանության և ներքին գործերի նախարարությունների,  Վրաստանի պետական ​​անվտանգության ծառայության համակարգի  օպերատիվ և (կամ) օպերատիվ-տեխնիկական ստորաբաժանումների, Ազգային անվտանգության խորհրդի աշխատակազմի ծառայողների,
գ) Վրաստանի սահմանադրական և ընդհանուր դատարանների դատավորների,
դ) Վրաստանի պետական ​​բարձրագույն կրթական հաստատությունների ռեկտորների, պրոռեկտորների, դեկանների և ամբիոնների ղեկավարների, Հանրային հեռարձակողի   գլխավոր տնօրենի, նրա տեղակալների և հոգաբարձուների խորհրդի անդամների։
2012 թվականի հունիսի 22-ի Վրաստանի № 6550 օրենք – կայք, 29.06.2012թ.
2013 թվականի սեպտեմբերի 6-ի Վրաստանի № 1015 օրենքը – կայք, 23.09.2013թ. 
2013 թվականի նոյեմբերի 20-ի Վրաստանի № 1587 օրենք – կայք, 03.12.2013թ.
2014 թվականի մայիսի 2-ի Վրաստանի № 2365 օրենք – կայք, 16.05.2014թ.
2015 թվականի մարտի 4-ի Վրաստանի № 3128 օրենք – կայք, 23.03.2015թ.
2015 թվականի հուլիսի 8-ի Վրաստանի № 3964 օրենք – կայք, 15.07.2015թ.
2017 թվականի մարտի 22-ի Վրաստանի № 483 օրենք – կայք, 27.03.2017թ.
2018 թվականի հունիսի 27-ի Վրաստանի № 2612 օրենք – կայք, 07.06.2018թ.
2018 թվականի հոկտեմբերի 31-ի Վրաստանի № 3595 օրենք – կայք, 21.11.2018թ.
2018 թվականի դեկտեմբերի 22-ի Վրաստանի № 4088 օրենք – կայք, 28.12.2018թ.
2019 թվականի ապրիլի 2-ի Վրաստանի № 4404 օրենք – կայք, 08.04.2019թ.


Հոդված 9. Պաշտոնեական սահմանափակման տարածման ժամկետը և այն անձինք, որոնց նկատմամբ կիրառվում է այս սահմանափակումը
1. Սույն օրենքի 8-րդ հոդվածով սահմանված պաշտոններում չեն կարող նշանակվել կամ ընտրվել այն անձինք, որոնք 1921 թվականի փետրվարի 25-ից մինչև 1991 թվականի ապրիլի 9-ը եղել են․
ա) նախկին ԽՍՀՄ հատուկ ծառայությունների գաղտնի աշխատակիցներ և Վրաստանի անկախության հռչակման օրվանից (1991 թվականի ապրիլի 9-ից).
ա.ա) նրանք հրաժարվել են համագործակցել անկախ Վրաստանի հատուկ ծառայությունների հետ,
ա.բ) պետական ​​անվտանգության շահերից ելնելով` նրանք հեռացվել են գաղտնի աշխատակիցների աշխատակազմից,
ա․գ) անհայտ պատճառներով խզել են կապը անկախ Վրաստանի հատուկ ծառայությունների հետ,
բ) նախկին ԽՍՀՄ Պետական ​​անվտանգության կոմիտեի սպաները, որոնք Վրաստանի անկախության հռչակման օրվանից (1991 թվականի ապրիլի 9-ից) հրաժարվել են շարունակել աշխատել անկախ Վրաստանի հատուկ ծառայություններում կամ որոնց, պետության անվտանգության շահերից ելնելով, մերժվել է շարունակել աշխատելը անկախ Վրաստանի հատուկ ծառայություններում,
գ) (ուժը կորցրած է՝ Վրաստանի Սահմանադրական դատարանի 2015 թվականի հոկտեմբերի 28-ի Որոշում № 2/5/560 – կայք, 17.11.2015 թ.),
դ) (ուժը կորցրած է՝ Վրաստանի Սահմանադրական դատարանի 2015 թվականի հոկտեմբերի 28-ի Որոշում № 2/5/560 – կայք, 17.11.2015 թ.),
ե) Վրաստանի հեռուստառադիոհեռարձակման պետական ​​կոմիտեի նախագահ։ 
2. Սույն օրենքի 8-րդ հոդվածով սահմանված պաշտոններում չեն կարող նշանակվել (ընտրվել) անձինք, որոնց մասին  Վրաստանի օրենսդրությամբ սահմանված կարգով 1991 թվականի ապրիլի 9-ից ստացված տվյալները ցույց են տալիս նրանց գաղտնի կապը օտար երկրների   հատուկ ծառայությունների հետ։
Վրաստանի Սահմանադրական դատարանի 2015 թվականի հոկտեմբերի 28-ի Որոշում  № 2/5/560 – կայք, 17.11.2015թ.

Հոդված 10. Նախկին ԽՍՀՄ հատուկ ծառայությունները և նրանց աշխատակիցները
Նախկին ԽՍՀՄ հատուկ ծառայություններին և նրանց աշխատակիցներին են պատկանում․   
ա) ԽՍՀՄ ներքին գործերի նախարարությունը, Վրաստանի ԽՍՀ ներքին գործերի նախարարությունը և ինքնավար հանրապետությունների ներքին գործերի նախարարությունները,
բ) ԽՍՀՄ պետական ​​անվտանգության կոմիտեն և նրա կազմում ընդգրկված սահմանապահ զորքերի հետախուզական ստորաբաժանումները, Վրաստանի ԽՍՀ պետական ​​անվտանգության կոմիտեն և ինքնավար հանրապետությունների անվտանգության կոմիտեները,
գ) ԽՍՀՄ պաշտպանության նախարարության հատուկ բաժինները և գլխավոր շտաբի հետախուզության գլխավոր վարչությունը, 
դ) անձինք, որոնք գաղտնի համագործակցում էին նախկին նախկին ԽՍՀՄ  հատուկ ծառայությունների հետ և Վրաստանի կամ օտարերկրյա պետության քաղաքացիները կամ մշտական ​​կամ ժամանակավոր կացության թույլտվության հիման վրա Վրաստանում գտնվող անձինք, ինչպես նաև քաղաքացիություն չունեցող անձինք, որոնք կատարում էին  նախկին ԽՍՀՄ հատուկ ծառայությունների առաջադրանքները գրավոր կամ բանավոր համաձայնագրի հիման վրա։ 

Հոդված 11. Հանձնաժողովից տեղեկատվություն ստանալու անհրաժեշտությունը
1. Սույն օրենքի 8-րդ հոդվածով սահմանված    պաշտոն զբաղեցնելու հավակնողի մասին տեղեկություններ ստանալու համար պաշտոնատար անձը, որն իրականացնում է այս պաշտոնում նշանակում (ընտրություն),  պարտավոր է դիմել հանձնաժողով և ստուգել տվյալ անձի մասին տվյալները,   որը կարող է նշանակվել (ընտրվել) նշված պաշտոնում։ Եթե ​​հանձնաժողովը նրան տեղեկացնում է, որ դիմողն այն անձն է, ում նկատմամբ տարածվում է սույն օրենքով նախատեսված պաշտոնեական սահմանափակումը, պաշտոնատար անձը կամ մարմինը հրաժարվում է այդ անձին պաշտոնում նշանակելուց (ընտրելուց):
2. Ընտրական վարչակազմը պարտավոր է դիմել հանձնաժողով և ստուգել այն անձի մասին տվյալները, որը   «Վրաստանի ընտրական օրենսգիրք» Վրաստանի օրգանական օրենքով սահմանված կարգով դիմում է որպես թեկնածու գրանցվելու պահանջով։ Եթե ​​հանձնաժողովը պարզում է, որ թեկնածուն անձ է, որը   համագործակցում էր նախկին ԽՍՀՄ հատուկ ծառայությունների հետ  և հանդիսանում է սույն օրենքի 10-րդ հոդվածով սահմանված հատուկ ծառայության գաղտնի աշխատակից,  հանձնաժողովը ընտրական վարչակազմի կողմից տվյալ անձին   որպես թեկնածու գրանցելու մասին որոշում կայացնելուց հետո  և միայն   թեկնածուի կողմից իր թեկնածությունը չհանելու դեպքում է  հրապարակում   թեկնածուի մասին առկա գաղտնի տվյալները։

Հոդված 12. Նախկին ԽՍՀՄ հատուկ ծառայության գաղտնի աշխատակցի կամավոր խոստովանությունը
1. Անձը, որը գաղտնի համագործակցում էր նախկին ԽՍՀՄ հատուկ ծառայության հետ,  պարտավոր է սույն օրենքն ուժի մեջ մտնելուց հետո 6 ամսվա ընթացքում գրավոր դիմում ներկայացնել հանձնաժողովին և նրան հանձնել իր ձեռքի տակ եղած բոլոր տեղեկությունները և փաստաթղթերը   այս հատուկ ծառայությունում իր գործունեության, ինչպես նաև հատուկ ծառայության գործունեության մասին:
2. Գրավոր դիմումի մեջ պետք է նշվեն անձի ինքնությունը, նախկին ԽՍՀՄ հատուկ ծառայության հետ համագործակցության ձևը, վայրը և ժամկետը, ինչպես նաև հանձնաժողովի կողմից պահանջվող այլ տվյալներ։
3. Եթե հանձնաժողովն անհրաժեշտ  համարի, ապա անձը պարտավոր է ներկայանալ հանձնաժողովի նիստին և տալ բանավոր բացատրություն:
4. Դիմում ներկայացնելու պահին անձը ստանում է գրավոր նախազգուշացում սույն օրենքով և Վրաստանի քրեական օրենսգրքով նախատեսված պատասխանատվության մասին, որը նա կրելու է իր կամ ուրիշների գործունեության մասին ոչ ճիշտ տեղեկատվություն տրամադրելու համար։

Հոդված 13. Պատասխանատվություն օրենքի խախտման համար
Հատուկ ծառայության հետ գաղտնի համագործակցած և այդ մասին կամովին հայտարարած անձի մասին տվյալները հրապարակելը պատժվում է Վրաստանի քրեական օրենսգրքով սահմանված կարգով։ Քրեական պատասխանատվություն է կիրառվում նաև այն անձի նկատմամբ, որը դիտավորությամբ սխալ տեղեկատվություն է տրամադրում հանձնաժողովին։

Հոդված 131. Դատական ​​վեճը
Սույն օրենքով նախատեսված կանոնների խախտման դեպքում ցանկացած անձ իրավունք ունի հայց ներկայացնել դատարան՝ Վրաստանի վարչական դատավարության օրենսգրքի 22-րդ–25-րդ հոդվածներով սահմանված կարգով։
2013 թվականի դեկտեմբերի 25-ի Վրաստանի № 1867 օրենք – կայք, 30.12.2013թ.

Հոդված 14. Անցումային դրույթներ
1. Սույն օրենքի 9-րդ հոդվածով նախատեսված անձինք, որոնք զբաղեցնում են սույն օրենքի 8-րդ հոդվածով սահմանված պաշտոն, պարտավոր են սույն օրենքն ուժի մեջ մտնելուց հետո 1 ամսվա ընթացքում հրաժարվել նշված պաշտոնից:
2. Վրաստանի կառավարությունը սույն օրենքն ուժի մեջ մտնելուց հետո 2 ամսվա ընթացքում Վրաստանի խորհրդարանին   ներկայացնի օրենքների նախագծեր.
ա) «Պետական ​​գաղտնիքի մասին» Վրաստանի օրենքում փոփոխություններ կատարելու վերաբերյալ,
բ) «Վրաստանի քրեական օրենսգրքում փոփոխություն  կատարելու մասին»,
գ) «Վրաստանի ընտրական օրենսգիրք»  Վրաստանի օրգանական օրենքում փոփոխություն  կատարելու մասին»։
3. Վրաստանի պետական ​​անվտանգության ծառայության ղեկավարը մինչև 2016 թվականի հունվարի 1-ը սահմանի   սույն օրենքի 7-րդ հոդվածի առաջին կետով նախատեսված հանձնաժողովի կազմը (բացառությամբ Վրաստանի խորհրդարանի խմբակցությունների կողմից առաջադրված անդամների) և գործունեության կարգը։
2015 թվականի հուլիսի 8-ի Վրաստանի № 3964 օրենք – կայք, 15.07.2015թ.

Հոդված 15. Օրենքն ուժի մեջ մտնելը
1. Սույն օրենքը, բացառությամբ սույն օրենքի 12-րդ հոդվածի 4-րդ կետի և 13-րդ հոդվածի, ուժի մեջ   մտնի հրապարակման պես:
2. Սույն օրենքի 12-րդ հոդվածի 4-րդ կետը և 13-րդ հոդվածն ուժի մեջ  մտնեն 2012 թվականի հունվարի 1-ից:

Վրաստանի նախագահ Մ. Սաակաշվիլի
Թբիլիսի,
2011 թվականի 31 մայիսի։

